	ԻՐԱՎԱԿԱՆ ԱԿՏԻ ՀԻՄՆԱՎՈՐՈՒՄԸ


	Անհրաժեշտությունը

	«Պետական տուրքի մասին» ՀՀ օրենքի 15-րդ հոդվածի 1-ին կետի «թ» ենթակետը (փոփոխությունն ուժի մեջ է մտել 01.07.2013թ.) սահմանում է, որ ՀՀ վերադարձի վկայական տրամադրելու համար զրոյական դրույքաչափը կիրառվում է ՀՀ կառավարության կողմից սահմանված, ինչպես նաև ՀՀ միջազգային պայմանագրերով նախատեսված դեպքերում, հետևաբար ՀՀ կառավարությունը պետք է սահմանի այդ դեպքերը: 


	Ընթացիկ իրավիճակը և խնդիրները

	ՀՀ գործող օրենսդրությամբ սահմանված չեն այն դեպքերը, երբ հնարավոր է ՀՀ վերադարձի վկայականը տրամադրել 0-ական դրույքաչափով: Այդ դեպքերը սահմանելու կարիքն առաջացել է 01.07.2013թ. ուժի մեջ մտած «Պետական տուրքի մասին» ՀՀ օրենքի փոփոխությունների արդյունքում: Նախքան այս փոփոխությունը օրենքում նշված էր «Այլ դեպքերում ՀՀ վերադարձի վկայական տալու համար – 0», հետևաբար բոլոր այն դեպքերը, որոնք չէին տեղավորվում վճարովի դեպքերի սահմանման մեջ` համարվում էին «այլ դեպք»: Այս ձևակերպումը հստակ չէր, տարընթերցման հնարավորություն էր տալիս և ուներ մեկնաբանության կարիք: 


	Տվյալ բնագավառում իրականացվող քաղաքականությունը

	ՀՀ վերադարձի վկայականի տրամադումը, որպես հյուպատոսական ծառայության տեսակ, ունի որոշակի առանձնահատկություն, ի տարբերություն մյուս հյուպատոսական ծառայությունների: Առանձնահատկությունը կայանում է նրանում, որ այդ փաստաթղթի միջոցով իրացվում է ՀՀ քաղաքացու` իր հայրենիք վերադառնալու իրավունքը, իսկ առանձին դեպքերում նաև Հայաստանի Հանրապետության պարտավորությունը` օտարերկրյա պետությունում անօրինական գտնվող իր քաղաքացու հետ վերադարձը ապահովելու համար: Ընդ որում, ՀՀ վերադարձի վկայականը մեկանգամյա օգտագործման ճամփորդական փաստաթուղթ է: Հաշվի առնելով այս հանգամանքները, նախագծով առաջարկվում է սահմանել 0-ական դրույքաչափ կիրառելու լայն շրջանակ` ներառելով սոցիալական, տարիքային, իրավական և այլ կարգավիճակներից բխող տարբեր խմբեր: 


	Կարգավորման նպատակը և բնույթը


	Կարգավորման նպատակն է սպառիչ սահմանել այն դեպքերը, երբ ՀՀ վերադարձի վկայականը պետք է տրամադրվի անվճար: Նախագիծն իրենից ներկայացնում է պետական քաղաքականության դրսևորման գործիք, որով արտացոլվում է պետություն-քաղաքացի փոխհարաբերությունը, տվյալ դեպքում` պետական հոգածությունն իր քաղաքացիների լայն շրջանակի (սոցիալական խմբերի) նկատմամբ:           

Դեպքերի սահմանման տրամաբանությունը 
1. Հայաստանի Հանրապետության քաղաքացի հանդիսացող այն անձանց, որոնք նախկինում չեն անձնագրավորվել Հայաստանի Հանրապետության քաղաքացու անձնագրով,
Հիմնավորում: Պետությունը պետք է խրախուսի և ապահովի իր քաղաքացիների վերադարձն իրենց հայրենիք նաև այն դեպքերում, երբ ՀՀ օրենսդրությամբ ՀՀ քաղաքացի հանդիսացող քաղաքացիներն որևէ պատճառով չեն կարողացել կամ չեն հասցրել անձնագրավորվել ՀՀ քաղաքացու անձնագրով: Օրինակ, օտարերկրյա պետություններում ծնված ՀՀ քաղաքացիները, ՀՀ քաղաքացիություն ստացած օտարերկրացի քաղաքացիները և այլն:
2. 16 տարին չլրացած, ինչպես նաև 63 տարին լրացած Հայաստանի Հանրապետության քաղաքացիներին,
Հիմնավորում: 16 տարվա տարիքային շեմի սահմանումը պայմանավորված է մինչև այդ տարիքի անձանց անչափահաս հանդիսանալու հանգամանքով և, միևնույն ժամանակ, ՀՀ անձնագրային կանոնադրության (ՀՀ կառավարության 25.12.1998թ. № 821 որոշում) 1-ին կետի 3-րդ մասում սահմանված այն սկզբունքով, որ «ՀՀ քաղաքացու անձնագիր պարտավոր են ունենալ ՀՀ 16 տարին լրացած բոլոր քաղաքացիները անկախ բնակության վայրից»: 
63 տարվա տարիքային շեմի սահմանման համար հիմք է հանդիսացել «Պետական կենսաթոշակների մասին» ՀՀ օրենքի 9-րդ հոդվածում սահմանված տարիքը` 63 տարին, առանց հաշվի առնելու օրենքով սահմանված դասակարգումները և վերապահումները կապված աշխատանքային ստաժի հետ, քանի որ ՀՀ վերադարձի վկայական տրամադրելու հարցում դրանք որևէ նշանակություն չունեն: 
Նպատակն է արտոնյալ խումբ համարել նաև 63 տարին լրացած բոլոր ՀՀ քաղաքացիներին:
3. Օտարերկրյա պետությունից վտարման ենթակա Հայաստանի Հանրապետության քաղաքացիներին,
Հիմնավորում: Եթե օտարերկրյա պետությունում գտնվող ՀՀ քաղաքացին ենթակա է վտարման, ապա դա նշանակում է, որ վերջինս կատարել է տվյալ պետության օրենսդրության այնպիսի խախտում, որը հանգեցնում է վտարման: Ակնհայտ է, որ վտարման նպատակով օտարերկրյա իրավասու մարմինների դիմումի հիման վրա տրամադրվող ՀՀ վերադարձի վկայականի տրամադրումը պետք է իրականացվի 0-ական դրույքաչափով, քանի որ նման դեպքերում դիմողից վճարում պահանջելը չի բխի Հայաստանի Հանրապետության շահերից:
4. Հայաստանի Հանրապետության քաղաքացու անձնագիր ստանալու (փոխանակելու) համար դիմած և սահմանված ժամկետում իր անձնագիրը չստացած Հայաստանի Հանրապետության քաղաքացիներին,
Հիմնավորում: Եթե ՀՀ քաղաքացին սահմանված կարգով դիմել է իր անձնագիրը փոխանակելու կամ օտարերկրյա պետություններում վավերականության ժամկետը երկարաձգելու համար, սակայն տվյալ գործողությունը իրականացնող մարմնի մեղքով ծառայությունը չի մատուցվել սահմանված ժամկետում, ինչը սահմանափակում է քաղաքացու ազատ տեղաշարժվելու իրավունքը, ապա կարծում ենք արդարացի է, որ նման դեպքերում նրան տրամադրվի ՀՀ վերադարձի վկայական` 0-ական դրույքաչափով:
5. Պարտադիր զինվորական ծառայության զորակոչվելու, վարժական հավաքներին կամ զորահավաքներին մասնակցելու նպատակով Հայաստանի Հանրապետություն մեկնող Հայաստանի Հանրապետության քաղաքացիներին,
Հիմնավորում: Քանի որ դեպքը վերաբերվում է ՀՀ քաղաքացու կողմից իր սահմանադրական պարտականությունների` Հայաստանի Հանրապետության պաշտպանությանը մասնակցելու խնդրին, ապա կարծում ենք արդարացի է, որ նման դեպքերում նրան տրամադրվի ՀՀ վերադարձի վկայական` 0-ական դրույքաչափով: Այս սկզբունքի կիրառումը համապատասխանում է նաև «Զինապարտության մասին» ՀՀ օրենքի տրամաբանությանը, մասնավորապես, 4-րդ հոդվածի 6-րդ կետի «գ» ենթակետին, համաձայն որի` ՀՀ դիվանագիտական և հյուպատոսական մարմինները պարտավոր են իրենց իրավասությունների շրջանակներում աջակցել նախազորակոչիկների և զորակոչիկների վերադարձին Հայաստանի Հանրապետություն:
6. Բազմազավակ (չորս և ավելի անչափահաս երեխա) ընտանիքի անդամ հանդիսացող Հայաստանի Հանրապետության քաղաքացիներին,

Հիմնավորում: Բազմազավակ ընտանիքները մշտապես դասվել են առավել խոցելի սոցիալական խմբերի շարքին, հետևաբար, բազմազավակ ընտանիքի անդամներին ՀՀ վերադարձի վկայականը 0-ական դրույքաչափով տրամադրելը համարում ենք արդարացված:
7. Առաջին և երկրորդ խմբի հաշմանդամ հանդիսացող Հայաստանի Հանրապետության քաղաքացիներին,

Հիմնավորում: Առաջին և երկրորդ խմբի հաշմանդամներին արտոնյալ խումբ դասակարգելը լրացուցիչ հիմնավորման կարիք չունի:  

8. Հայաստանի Հանրապետության իրավապահ և դատական մարմինների նախաձեռնությամբ Հայաստանի Հանրապետություն մեկնող (տեղափոխվող) Հայաստանի Հանրապետության քաղաքացիներին,
Հիմնավորում: Այս դեպքը վերաբերվում է ՀՀ իրավապահ և դտական պահանջով կամ նախաձեռնությամբ ՀՀ տեղափոխվող կամ իրենց կամքով ժամանող ՀՀ քաղաքացիներին (դատապարտյալ, մեղադրյալ, կասկածյալ, վկա, պատասխանող և այլն):
9. Օտարերկրյա պետությունների ազատազրկման վայրերից ազատված Հայաստանի Հանրապետության քաղաքացիներին,
Հիմնավորում: Օտարերկրյա պետությունների ազատազրկման վայրերից ազատված ՀՀ քաղաքացիների ճնշող մեծամասնությունը, որպես կանոն, գտնվում են ծանր ֆինանսական դրության մեջ և նույնիսկ հայրենիք վերադառնալու համար անհրաժեշտ տրանսպորտային ծախսերը չեն կարողանում հոգալ: 

10. Հայաստանի Հանրապետության քաղաքացու անձնագրից գողության կամ այլ հանցագործության, ինչպես նաև անհաղթահարելի ուժի (բնածին կամ տեխնածին աղետ, քաղաքական հուզումներ, պատերազմ և այլն) ազդեցության արդյունքում զրկված Հայաստանի Հանրապետության քաղաքացիներին, եթե ներկայացվում է տվյալ հանգամանքն ապացուցող փաստաթուղթ կամ դեպքը հանդիսանում է հանրահայտ ճշմարտություն,

Հիմնավորում: Այն դեպքերում, երբ ՀՀ քաղաքացին զրկվում է իր անձնագրից` անկախ իր կամքից, այսինքն մեղավոր չէ, ավելին` դարձել է որևէ իրադարձության զոհ, ապա կարծում ենք, որ արդարացի է կիրառել 0-ական դրույքաչափ: 
11. Հայաստանի Հանրապետության այն քաղաքացիներին, որոնց մշտական բնակության օտարերկրյա պետությունում ստեղծվել է այնպիսի արտակարգ իրավիճակ, որը սպառնում է քաղաքացիների կյանքին կամ առողջությանը:
Հիմնավորում: Այս դեպքի սահմանումը նպատակ ունի այստեղ նույնպես արտացոլել ՀՀ կառավարության որդեգրած այն սկզբունքը, որի նպատակն է ամեն կերպ աջակցել արտակարգ իրավիճակներում հայտնված ՀՀ քաղաքացիներին: Նմանատիպ օրինակ կարող են հանդիսանալ Սիրիայի Արաբական Հանրապետությունում (կամ նման իրավիճակում) գնտվող ՀՀ քաղաքացիներին աջակցելու նպատակ հետապնդող իրավական ակտերը, որ ընդունվել են վերջրես («Պետական տուրքի մասին» ՀՀ օրենքի 26-րդ հոդվածի 1-ին կետի «ժ» ենթակետ, ՀՀ կառավարության 22.11.2012թ. № 1469-Ն որոշում):

	

	Նախագծի մշակման գործընթացում ներգրավված ինստիտուտները և անձիք
Նախագիծը մշակվել է ՀՀ ԱԳՆ կողմից


	Ակնկալվող արդյունքը


	ՀՀ կառավարության կողմից հստակ կսահմանվեն այն դեպքերը, երբ ՀՀ վերադարձի վկայականը պետք է տրամադրվի 0-ական դրույքաչափով: 

	


ՏԵՂԵԿԱՆՔ
Իրավական ակտն ընդունելու դեպքում պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին 

Նախագծի ընդունումը պետական բյուջեի եկամուտների վրա որևէ շոշափելի ազդեցություն չի ունենա, քանի որ նախագիծն, ըստ էության, նպատակ ունի հստակեցնել նախկինում նույնպես գործող, սակայն չհստակեցված դրույթը` «Այլ դեպքերում ՀՀ վերադարձի վկայական տալու համար – 0 դրամ», որը մեկնաբանվում էր այնպես, ինչպես առաջարկվում է  նախագծով:
ՏԵՂԵԿԱՆՔ

Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին 

	

	
	

	
	Նախագծի ընդունմամբ այլ իրավական ակտեր ընդունելու անհրաժեշտություն չկա:


	
	

	
	

	
	

	
	


